
Lescha davart l'organisaziun da la regenza e da l'administraziun

B.
Commentari tar las singulas disposiziuns
a)
Lescha davart l'organisaziun da la regenza e da l'admini​straziun
I.
Regenza
1.
Posiziun ed incumbensas

Artitgel 1

	Posiziun
	1 Cun resalva da las cumpetenzas dal cussegl grond è la regenza l'auto​ritad directiva ed executiva suprema dal chantun.
2 Mintga commembra u commember da la regenza è scheffa u schef d'in departament da l'administraziun chantunala ed è subordinada sco tala u subordinà sco tal a la regenza sco autoritad cumplessiva.


Remartgas:

Tar l'alinea 1:

Questa formulaziun correspunda a la terminologia duvrada oz sin plaun federal per designar la posiziun da la regenza sco autoritad directiva ed executiva. Questa func​ziun da la regenza stat sut la resalva da las cumpetenzas dal cussegl grond.

Tar l'alinea 2:

Cumplettond l'artitgel 43 CC vegn fixà ch'ina commembra u ch'in commember da la regenza è – sco scheffa resp. sco schef d'in departament – subordinada resp. subor​dinà a la regenza sco autoritad cumplessiva. Questa disposiziun correspunda a l'ar​titgel 2 vertent da l'urden da gestiun per la regenza dal chantun Grischun (UGR).

Artitgel 2
	Incumbensas
	Las incumbensas da la regenza sa drizzan en spezial tenor ils artitgels 42 ss. da la constituziun chantunala sco er tenor las disposiziuns ch'èn cuntegnidas en l'ulteriura legislaziun.


Remartgas:

Questa disposiziun rinviescha spezialmain al vast catalog d'incumbensas en la con​stituziun chantunala. Perquai vegn desistì da reglar pli detagliadamain ils champs d'incumbensa en questa lescha. Autras incumbensas pon ultra da quai resultar da l'ulteriura legislaziun.
Artitgel 3

	Incumpatibilitad
	L'uffizi da commembra u da commember da la regenza è incumpatibel cun uffizis communals, cirquitals e districtuals. Dal rest valan las dispo​siziuns d'incumpatibilitad tenor l'artitgel 22 da la constituziun chantunala.




Remartgas:

Fin uss eran fixadas las incumpatibilitads da commembras e da commembers da la regenza en la lescha davart l'incumpatibilitad d'uffizis en il chantun Grischun (lescha d'incumpatibilitad, DG 170.010). Tras la revisiun da la constituziun chantunala èn fi​xadas las disposiziuns d'incumpatibilitad las pli impurtantas da nov sin il stgalim da la constituziun (art. 22 CC). 
Ulteriuras incumpatibilitads vegnan regladas en l'avegnir mintgamai en moda decen​trala en il relasch tar il champ respectiv e betg pli en moda centrala en in'atgna codi​ficaziun. La disposiziun d'incumpatibilitad concernent uffizis communals, cirquitals e districtuals vegn perquai integrada da nov en la LORA. Correspundentamain po ve​gnir abolì l'artitgel 1a da la lescha d'incumpatibilitad.
Artitgel 4

	Motivs d'exclusiun
	Parentas consanguinas u parents consanguins e quinadas u quinads fin al quart grad na pon betg esser a medem temp commembras u com​members da la regenza. Quest motiv d'exclusiun vala er per la chance​liera u per il chancelier.




Remartgas:

Questa disposiziun correspunda a l'artitgel 10 alinea 1 dal UGR vertent.

Las reglas da decisiun en cas d'ina nova elecziun il medem mument u en cas d'ina elecziun cumplementara il medem mument – ch'eran cuntegnidas fin uss en l'artitgel 10 alineas 2 e 3 UGR – duain vegnir fixadas da nov en la lescha davart ils dretgs po​litics en il chantun Grischun (LDP) (cf. art. 47 S-LDP, missiva, carnet nr. 1/2005-2006). Questa disposiziun vala per tut las elecziuns politicas ed uschia er per l'elec​ziun en la regenza. Ina novaziun materiala porta la regulaziun da la LDP uschena​vant che la renunzia na vegn betg pli eruida tras la sort, sche parentas e parents sco er quinadas e quinads vegnan elegids a medem temp en la regenza cun in motiv d'exclusiun. Da nov è elegida quella persuna ch'è stada fin uss en uffizi u che sur​vegn la maioritad da las vuschs en cas d'ina nova elecziun il medem mument. 
Artitgel 5

	Secret d'uffizi
	1 Las commembras ed ils commembers da la regenza èn obligadas u obligads a la discreziun en fatschentas uffizialas ch'èn secretas tenor lur natira u tenor prescripziuns spezialas. Il secret d'uffizi sto vegnir man​te​gnì er suenter l'extrada or da l'uffizi.

2 La regenza po autorisar ina commembra u in commember da dar per​ditga en in process civil, penal u administrativ davart cuntegns da ses secret d'uffizi u d'edir actas.




Remartgas:

Questa disposiziun correspunda a l'artitgel 6 dal UGR vertent sco er a la regulaziun en la lescha dal persunal.

Artitgel 6

	Scumond d'acceptar regals
	1 Las commembras ed ils commembers da la regenza e la chanceliera u il chancelier na dastgan da princip betg pretender u acceptar regals u auters avantatgs per lur activitad uffiziala. 
2 Exceptads da quai èn regals ch'èn usitads en la situaziun concreta e che na surpassan betg ina tscherta valur.




Remartgas:

L'artitgel 6 LORA regla l'acceptaziun da regals, uschenavant che quels stattan en connex cun las funcziuns uffizialas da las commembras e dals commembers da la regenza e da la chanceliera resp. dal chancelier. Regals privats na vegnan betg pertutgads da questa regulaziun. 
Per acceptar in regal che stat en connex cun la funcziun uffiziala ston esser adempli​das en moda cumulativa tant las premissas ch'il regal saja usità sco er ch'ina tscherta valur na vegnia betg surpassada. Regals èn usitads alura, sch'els expriman ina stima generala dal chantun u da sia represchentanta resp. da ses represchentant e sch'els na vegnan betg surdads en connex cun ina funcziun uffiziala concreta. La valur ch'il regal na dastga betg surpassar vegn fixada a 100.– francs, e quai sin basa da la pratica davart il scumond per las collavuraturas e per ils collavuraturs chantu​nals d'acceptar regals.
2.
Organisaziun e procedura

Artitgel 7

	Convocaziun
	1 La regenza sa raduna uschè savens sco quai che las fatschentas pre​tendan. Ella sa raduna per regla ina giada l'emna.

2 Mintga commembra u commember da la regenza po pretender da tut temp la convocaziun d'ina sesida.

3 Las tractativas da la regenza n'èn betg publicas.




Remartgas:

Tar l'alinea 1:

Quest alinea surpiglia per gronda part la regulaziun vertenta da l'artitgel 12 UGR.

Tar l'alinea 2:

Tenor il dretg vertent po ina sesida vegnir convocada sin invitaziun da la presidenta u dal president u sin dumonda da duas commembras u da dus commembers (art. 12 UGR). Da nov duai la convocaziun vegnir facilitada ed esser pussaivla per mintga commembra e commember da la regenza.

Tar l'alinea 3:

Las tractativas da la regenza n'èn betg publicas. Tenor l'artitgel 25 da la constituziun chantunala han las autoritads e las dretgiras dentant l'obligaziun d'infurmar regular​main la publicitad davart lur activitad. Correspundentamain infurmescha la regenza tranter auter cun communicaziuns a las medias davart ils resultats ils pli impurtants da las sesidas da la regenza.
Artitgel 8

	Participaziun
	1 A las sesidas da la regenza sa participeschan las commembras ed ils commembers da la regenza e la chanceliera u il chancelier.

2 La chanceliera u il chancelier ha vusch consultativa, protocollescha ils conclus prendids e procura per lur publicaziun. Per las fatschentas da la chanzlia chantunala ha ella u el il dretg da far propostas.

3 Per sia infurmaziun po la regenza consultar collavuraturas e collavu​raturs u autras spezialistas ed auters spezialists.




Remartgas:

Tar l'alinea 1:

Quest alinea circumscriva il circul da las persunas ch'èn autorisadas ed obligadas da sa participar regularmain a la sesida da la regenza. La sesida da la regenza preceda da princip tut las autras obligaziuns. Las funcziuns da la presidenta u dal president da la regenza vegnan regladas en l'artitgel 12 LORA. 
Tar l'alinea 2:

Che la chanceliera resp. ch'il chancelier sa participescha en moda consultativa a la sesida da la regenza e fa il protocol, correspunda a la regulaziun vertenta da l'artitgel 20 UGR. Il dretg da la chanceliera resp. dal chancelier da far propostas per fa​tschentas da la chanzlia chantunala correspunda a la pratica existenta e duai uss da nov vegnir fixà expressivamain sin il stgalim da la lescha. Quai duai precisar la posi​ziun da la chanzlia chantunala sco post da stab general da la regenza. 
Tar l'alinea 3:

Er questa regulaziun correspunda a la pratica existenta e vegn medemamain messa sin il stgalim da la lescha.

Artitgel 9

	Deliberaziun
1. en general
	1 La regenza è abla da decider, sche almain trais commembras u com​members èn preschentas u preschents ed han il dretg da votar.

2 Las votaziuns e las elecziuns vegnan fatgas avertamain. Mintga com​membra e commember cun dretg da votar è obligada u obligà da votar.

3 Decisiva è la maioritad da las votantas e dals votants.

4 En cas da paritad da las vuschs quinta la vusch da la presidenta u dal president da la regenza duas giadas.




Remartgas:

Tar l'alinea 1:

Questa regulaziun correspunda a l'artitgel 13 alinea 1 emprima frasa dal UGR ver​tent. Da la regulaziun en l'artitgel 13 alinea 2 UGR che cuntegna la cumplettaziun da l'autoritad, en cas che passa duas commembras u passa dus commembers da la re​genza èn impedids, vegn desistì pervi da la pitschna relevanza pratica.

Tar l'alinea 2:

Cuntrari a l'artitgel 17 dal GOR vertent ston er las elecziuns vegnir fatgas averta​main. La regenza è in pitschen gremi, en il qual las decisiuns duain vegnir prendidas en moda transparenta. La pussaivladad da pretender ina votaziun secreta (art. 15 al. 1 UGR) na datti pia da nov betg pli. 
La commembra u il commember da la regenza cun dretg da votar è obligà da votar.

Tar l'alinea 3:

La disposiziun correspunda a l'artitgel 15 alinea 1 dal GOR vertent cun la midada lin​guistica che betg pli la maioritad simpla, mabain la maioritad da las votantas e dals votants è decisiva.

Tar l'alinea 4:

La regulaziun vertenta da l'artitgel 15 alinea 1 UGR, tenor la quala la vusch da la presidenta u dal president da la regenza quinta duas giadas en cas da paritad da vuschs, è sa cumprovada en la pratica e vegn mantegnida.

Artitgel 10

	2. via circulara


	1 En cas urgents po in conclus vegnir prendì sin via circulara, sch'i n'è betg pussaivel da far ina sesida a temp util.

2 Conclus circulars basegnan il consentiment d'almain trais commem​bras u commembers da la regenza.




Remartgas:

Tar l'alinea 1:

La pussaivladad da pudair prender conclus circulars en cas d'urgenza areguard il temp è gia previsa en il dretg vertent (art. 16 UGR).

Tar l'alinea 2:

Tenor la regulaziun vertenta basegnavi il consentiment da tut las commembras e da tut ils commembers cun dretg da votar preschents al lieu, per ch'in conclus circular saja valaivel. Da la pretensiun che las commembras e ch'ils commembers da la re​genza stoppian esser preschents al lieu vegn uss desistì. Per survegnir in conclus circular valaivel basti dal rest, sche almain trais commembras e commembers da la regenza dattan lur consentiment en scrit u tras in'autra moda da communicaziun. Quai correspunda er gia a la pratica actuala.
Artitgel 11

	Recusaziun


	1 Ina commembra u in commember da la regenza sto prender recusa​ziun, sch'ella sezza u el sez, ses conjugal ubain ina da sias parentas e quinadas u in da ses parents e quinads fin al quart grad han in interess privat direct vi d'in conclus da la regenza u sche la regenza decida da​vart recurs cunter disposiziuns da ses agen departament.

2 In interess privat direct po vegnir supponì mo, sch'i po resultar dal conclus respectiv in avantatg u in dischavantatg persunal direct per ina da las persunas numnadas en l'alinea 1. 
3 Quest urden da recusaziun vegn applitgà confurm al senn er per las activitads da las commembras u dals commembers da la regenza sco scheffas u sco schefs dals departaments e per las activitads da la chan​celiera u dal chancelier.

4 Dumondas da recusaziun decida la regenza cun exclusiun da la per​suna pertutgada.




Remartgas:

Questa disposiziun correspunda a l'artitgel 14 dal UGR vertent.

Artitgel 12

	Presidenta u presi​dent da la regenza
	1 La presidenta u il president da la regenza maina l'activitad da la re​genza. Ella u el presidiescha, procura per in andament da las fatschen​tas da la regenza confurm als fatgs ed al temp e surveglia la collavura​ziun tranter ils departaments.

2 La presidenta u il president represchenta la regenza vers anor, usche​navant che la regenza na fixescha nagut auter. 
3 Sch'ina fatschenta na cumporta nagin entardament, po ella u el – empè da l'autoritad cumplessiva – relaschar disposiziuns presidialas. Questas disposiziuns ston vegnir communitgadas senza retard posteriu​ramain a la regenza.




Remartgas:

Las incumbensas dal presidi correspundan a la regulaziun vertenta en l'artitgel 11 UGR. Dentant na vegnan quellas betg pli enumeradas sut la marginala "presidi", ma​bain da nov sut la marginala "presidenta u president da la regenza". La commembra u il commember presidiant maina las sesidas e procura che l'andament da las deci​siuns saja ordinà, n'ha dentant da princip betg dapli cumpetenzas che las ulteriuras commembras e ch'ils ulteriurs commembers da la regenza. Sco gia en il dretg vertent ha la presidenta u il president da la regenza da suttametter decisiuns presidialas al gremi per laschar prender enconuschientscha da quellas e betg per las laschar ap​provar.
Artitgel 13

	Giuntas
	1 La regenza po furmar giuntas.

2 Questas giuntas preparan deliberaziuns e decisiuns da la regenza u mainan tractativas per il collegi cun autras autoritads u cun persunas privatas.




Remartgas:

Giuntas da la regenza èn vegnidas furmadas gia fin uss, p.ex. la giunta dal WEF. Ellas surpiglian cunzunt il cumond e la coordinaziun da projects gronds cun ina im​purtanza politica, sche lur realisaziun pertutga tut l'administraziun. Natiralmain stattan dentant er tals projects sut la direcziun da la regenza. 
Artitgel 14

	Salarisaziun e ga​ranzia tras l'assicu​ranza
	La salarisaziun e l'assicuranza sa drizzan tenor la legislaziun speziala.




Remartgas:

La salarisaziun e l'assicuranza da las commembras e dals commembers da la re​genza vegnan regladas oz en relaschs spezials (salarisaziun vesair DG 170.380; per la garanzia tras l'assicuranza vesair l'ordinaziun dal cussegl grond davart la pensiun d'anteriurs commembers da la regenza, DG 170.390, e las disposiziuns executivas respectivas da la regenza, DG 170.395, sco er l'ordinaziun dal cussegl grond davart l'assicuranza da spargn e la pensiun per ils commembers da la regenza). Questa re​gulaziun en relaschs spezials duai vegnir mantegnida er vinavant. Dal puntg da vista formal vegnan intginas da questas disposiziuns a vegnir regladas da nov sin il stga​lim da la lescha, e quai en connex cun la lescha dal persunal che vegn actualmain revedida.
II.
Administraziun chantunala
Artitgel 15

	Structura generala
	1 L'administraziun chantunala vegn structurada en tschintg departa​ments ed en la chanzlia chantunala.

2 Ils departaments cumpiglian las unitads administrativas ch'èn subordi​nadas u attribuidas administrativamain ad els. 
3 Incumbensas administrativas vegnan plinavant ademplidas – a norma da las prescripziuns legalas – da purtaders d'ordaifer l'administraziun chantunala. 



Remartgas:

Questa disposiziun dat ina survista dals purtaders d'incumbensas administrativas.

Tar l'alinea 1:

Il dumber da tschintg departaments correspunda al dumber da commembras e da commembers da la regenza fixà en la constituziun (art. 38 al. 1 CC). Mintga cusse​gliera guvernativa e cusseglier guvernativ è pia scheffa resp. schef d'in departament (cf. er l'art. 17 al. 1 SC-LORA). La congruenza vertenta dal dumber da departaments cun il dumber da commembras e da commembers da la regenza è sa cumprovada e duai vegnir mantegnida. 
Ultra dals departaments designescha l'alinea 1 er la chanzlia chantunala sco unitad da structura da l'administraziun. Gia en la constituziun chantunala vegn ella desi​gnada expressivamain sco post general da stab, da coordinaziun e da colliaziun dal cussegl grond, da la regenza e da l'administraziun sper ils departaments (art. 49 CC). Er en auters secturs (dretg da persunal, dretg da finanzas) ha la chanzlia chan​tunala il medem status sco ils departaments.
Tar l'alinea 2:

Qua vegn ina giada fixà ch'ils departaments sajan structurads en unitads administra​tivas. En quest connex èsi chaussa da la regenza da fixar ils princips da la structura​ziun organisatoria (cf. art. 20 SC-LORA). Er la designaziun pli detagliada da las uni​tads administrativas (uffizis, inspecturats, posts spezialisads e.u.v.) è chaussa da la regenza resp. – sin il stgalim inferiur – dals departaments.
Plinavant vegn exprimida er l'integraziun organisatoria da las unitads administrativas (subordinaziun u attribuziun administrativa). Vesair l'artitgel 16 SC-LORA per ils de​tagls respectivs.

Tar l'alinea 3:

En quest alinea vegn fixà ch'er posts d'ordaifer l'administraziun chantunala (persunas giuridicas u natiralas) pon ademplir incumbensas administrativas (cf. er l'art. 50 al. 1 CC).

Artitgel 16

	Attribuziun administrativa
	1 Excepziunalmain vegnan unitads administrativas attribuidas admini​strativamain ad in departament u a la chanzlia chantunala, sche pre​scripziuns spezialas pretendan quai. La subordinaziun professiunala sa drizza tenor la regulaziun attribuenta.

2 Purtaders d'incumbensas cun atgna persunalitad giuridica vegnan attribuids administrativamain ad in departament u a la chanzlia chantu​nala, uschenavant ch'i na resulta nagut auter da las prescripziuns spe​zialas. A norma da las prescripziuns spezialas èn els autonoms per ademplir las incumbensas. 



Remartgas:

Tar l'alinea 1:

En cas d'unitads administrativas da l'administraziun centrala è la subordinaziun la regla e l'attribuziun administrativa l'excepziun. Quella vegn pretendida en cas singuls tras prescripziuns spezialas, uschia p.ex. per la controlla da finanzas (cf. art. 42 da la lescha davart las finanzas dal chantun Grischun, DG 710.100) u per il secretariat dal cussegl grond (art. 41 al. 2 da l'urden da gestiun dal cussegl grond, DG 170.140). Cun resalva da prescripziuns spezialas signifitgescha l'attribuziun administrativa che las unitads administrativas respectivas èn subordinadas areguard las finanzas ed areguard dumondas dal dretg da persunal a l'unitad administrativa surordinada, ch'ellas èn dentant liadas a las directivas da quella en dumondas professiunalas. La subordinaziun professiunala sa drizza tenor las prescripziuns spezialas correspun​dentas. Uschia è p.ex. il secretariat dal cussegl grond subordinà professiunalmain als organs dal cussegl grond (presidi dal cussegl e conferenza da las presidentas e dals presidents; art. 41 al. 2 UGCG), entant che la controlla da finanzas è professiunal​main autonoma ed independenta (art. 42 al. 2 LFC).
Tar l'alinea 2:

Tar ils purtaders d'incumbensas cun atgna persunalitad giuridica è l'attribuziun admi​nistrativa ad in departament u a la chanzlia chantunala da princip la regla, quai cun resguardar l'autonomia da las instituziuns numnadas. L'attribuziun administrativa n'ha dentant nagina impurtanza, sch'il purtader d'incumbensas agescha a moda to​talmain independenta da la regenza e da l'administraziun, sco quai ch'igl è concre​tamain il cas tar la banca chantunala grischuna. L'attribuziun succeda en il rom da la fixaziun dals champs d'incumbensa e da la structuraziun organisatoria dals departa​ments tras la regenza en l'ordinaziun davart l'organisaziun da la regenza e da l'admi​nistraziun resp. en l'agiunta respectiva (art. 18 e 20 SC-LORA). 
L'effect da l'attribuziun administrativa è dependent dal grad da l'autonomia che tutga al purtader d'incumbensas cun atgna persunalitad giuridica. Questa autonomia vegn determinada da sia vart tras las prescripziuns respectivas en il relasch da basa.

Artitgel 17

	Departaments
1. attribuziun, substituziun
	1 La regenza attribuescha a mintgina da sias commembras u a mintgin da ses commembers la direcziun d'in departament. 
2 Ella designescha ina substituta u in substitut per mintga departament.

3 L'attribuziun succeda al cumenzament da mintga perioda d'uffizi, suenter elecziuns cumplementaras u sche circumstanzas spezialas giu​stifitgeschan quai.




Remartgas:

Questa disposiziun surpiglia per gronda part las regulaziuns vertentas dals artitgels 2 e 24 UGR.

Tar l'alinea 1:

Qua vegn statuì cleramain che mintga commembra e commember da la regenza è scheffa resp. schef d'in departament (sistem departamental, cf. er l'art. 49 CC).

Tar l'alinea 2:

Sco fin uss sto la regenza designar ina substituta u in substitut per mintga departa​ment. 
Tar l'alinea 3:

Ils motivs per ina nova repartiziun dals departaments vegnan extendids moderada​main en cumparegliaziun cun la regulaziun actuala. Ina nova repartiziun succeda sco fin uss al cumenzament da mintga perioda d'uffizi e suenter elecziuns cumplementa​ras. Supplementarmain duai ina nova repartiziun er esser pussaivla, sche "circum​stanzas spezialas" giustifitgeschan quai. In cas d'applicaziun pudess p.ex. esser ina midada impurtanta en la repartiziun dals champs d'incumbensa dals departaments durant ina perioda da legislatura currenta. Cun applitgar la formulaziun extendida duai vegnir tegnì quint da l'autonomia da la regenza sin il champ da l'organisaziun e da la direcziun da l'administraziun (cf. art. 43 CC).
Artitgel 18

	2. denominaziun, champs d'incum​bensa


	1 La regenza denominescha ils departaments ed als attribuescha ils champs d'incumbensa. 
2 En connex cun l'attribuziun resguarda ella spezialmain che las incum​bensas vegnian ademplidas en moda effizienta e che l'impurtanza poli​tica saja equilibrada.




Remartgas:

Fin uss fixava il cussegl grond ils champs d'incumbensa dals departaments (cf. art. 25 UGR). En il rom da quests champs d'incumbensa pudeva la regenza da sia vart attribuir tscherts secturs specifics (cf. conclus davart l'assegnaziun da secturs speci​fics als departaments dals 15 da december 1986, DG 170.325). La nova constituziun chantunala conceda en quest reguard in'autonomia pli gronda a la regenza. Tenor la segunda frasa da l'artitgel 49 alinea 1 regla la regenza ils champs d'incumbensa dals departaments en in'ordinaziun. Cun furmar ed attribuir champs d'incumbensa duai la regenza dentant resguardar tscherts criteris fixads dal legislatur. In emprim criteri è l'effizienza da l'adempliment da las incumbensas: Dal puntg da vista professiunal duain ils champs d'incumbensa esser uschè omogens sco pussaivel, per ch'i saja pussaivel da manar ils departaments e d'ademplir las incumbensas en moda uschè intenziunada e raziunala sco pussaivel. Tranter ils departaments sto plinavant er exister in equiliber en reguard politic (repartiziun gista da las cumpetenzas che han ina tscherta impurtanza politica).
Er la denominaziun dals departaments vegn surlaschada a la regenza. Quai è ina consequenza stringenta da sia cumpetenza da fixar ils champs d'incumbensa de​partamentals. Sche la denominaziun dals departaments vegniss numnadamain fatga tras il legislatur, fiss quai senza dubi ina pregiudicaziun da l'attribuziun dals champs d'incumbensa.
Artitgel 19

	3. cumpetenzas
	Ils departaments coopereschan tar la preparaziun da las fatschentas da la regenza, mainan e surveglian las unitads administrativas ch'èn subor​dinadas ad els ed adempleschan las incumbensas administrativas ch'èn attribuidas ad els tras lescha, tras ordinaziun u tras conclus da la regen​za. 



Remartgas:

Sin basa da l'artitgel 27 alinea 1 dal UGR vertent regla questa disposiziun ils princips da la cumpetenza funcziunala dals departaments (preparar las fatschentas da la re​genza, manar e survegliar las unitads administrativas subordinadas ed ademplir in​dependentamain las incumbensas administrativas attribuidas).

Artitgel 20

	4. organisaziun


	Ils princips da la structuraziun organisatoria dals departaments vegnan fixads da la regenza. 



Remartgas:

Tenor l'artitgel 43 alinea 2 CC fixescha la regenza l'organisaziun da l'administraziun en il rom dal dretg chantunal. Sin basa da quai èsi previs che la regenza fixeschia ils princips da la structuraziun organisatoria dals departaments. La regenza duai pia sa restrenscher a la fixaziun da la structuraziun dals departaments sin il stgalim il pli aut. La structuraziun organisatoria sin ils stgalims pli bass duai dentant vegnir fixada dals departaments. La realisaziun concreta succeda en la OORA resp. en l'agiunta respectiva (cf. art. 12 SC-OORA ed agiunta).
En l'agiunta tar la OORA vegnan consequentamain er francads ils secretariats dals departaments ch'eran fixads fin uss en l'artitgel 28 alineas 2 e 3 UGR. 
Artitgel 21

	Chanzlia chantunala


	1 La chanzlia chantunala è il post general da stab, da coordinaziun e da collia​ziun da la regenza e da l'administraziun. Ella maina e surveglia las unitads administrativas ch'èn subordinadas ad ella ed ademplescha las incumbensas ch'èn attribuidas ad ella tras lescha, tras ordinaziun u tras conclus da la regenza.

2 Ella vegn manada da la chanceliera u dal chancelier, ch'è subordinada u subordinà a la presidenta u al president da la regenza. 



Remartgas:

Tar l'alinea 1:

La funcziun da la chanzlia chantunala sco post general da stab, da coordinaziun e da collia​ziun da la regenza e da l'administraziun è dada tras l'artitgel 49 alinea 2 CC. La funcziun e las incumbensas da la chanzlia chantunala en connex cun il cussegl grond èn regladas en la legislaziun davart il parlament (cf. art. 40 e 42 da l'urden da gestiun dal cussegl grond, DG 170.140). Da l'alinea 1 resulta ch'i pon vegnir subordi​nadas unitads administrativas er a la chanzlia chantunala. 
Tar l'alinea 2:

Qua vegnan fixadas la direcziun e la subordinaziun. Areguard il cuntegn correspunda questa regulaziun a l'artitgel 22 dal UGR vertent. I vegn desistì da la regulaziun, te​nor la quala la regenza fixescha ils detagls davart l'organisaziun da la chanzlia chantunala (art. 22 al. 4 UGR). Sco tar ils departaments duai la structuraziun organi​satoria pli detagliada pudair vegnir fixada da la chanceliera u dal chancelier.
Artitgel 22

	Delegaziun d'incumbensas administrativas


	1 Las incumbensas administrativas attribuidas ad els per lescha u per ordinaziun pon la regenza ed ils departaments delegar en general u en il cas singul a las unitads administrativas subordinadas. 
2 La delegaziun da la cumpetenza da relaschar decisiuns administrati​vas è admessa mo, sch'ina tala è previsa en la prescripziun decisiva da cumpetenza. Ella sto succeder tras ordinaziun.




Remartgas:

Tar l'alinea 1:

Qua sa tracti da l'autorisaziun da delegar incumbensas ch'èn attribuidas a la regenza ed als departaments tras lescha u tras ordinaziun. Da l'administraziun vegn spetgà ch'ella adempleschia sias incumbensas en moda efficazia ed economica. Per ch'ella possia ademplir questas pretensiuns, ston dentant er vegnir concedidas ina tscherta atgna responsabladad ed ina tscherta flexibilitad a l'administraziun. Perquai duain la regenza ed ils departaments avair la permissiun da modifitgar las incumbensas che als vegnan attribuidas dal legislatur, e quai tras delegaziun. Quai po succeder en il cas singul u er en general. L'urden da gestiun (cf. art. 27 al. 2 UGR) prevesa gia oz la pussaivladad per la regenza da delegar – en ina dimensiun pli restrenschida – in​cumbensas administrativas.
Tar l'alinea 2:

L'autorisaziun da delegaziun tenor l'alinea 1 ha tschertas limitas. La delegaziun da decisiuns administrativas premetta in'autorisaziun en quel relasch che ha attribuì la cumpetenza da decider; e la delegaziun sto succeder en general, q.v.d. tras ina norma giuridica. Decisiuns administrativas pon avair consequenzas directas sin la posiziun giuridica da persunas privatas. I correspunda ad ina pretensiun dal stadi da dretg che las persunas pertutgadas pon deducir d'ina norma giuridica, tge post da l'administraziun che ha da prender questas decisiuns. Uschia èsi a medem temp er cler che mo la regenza è autorisada da delegar decisiuns administrativas, perquai ch'ils departaments n'han – sin basa da la constituziun e cuntrari a la confederaziun – naginas cumpetenzas legislativas. 
Artitgel 23

	Collavuraziun
	1 Ils departaments e las ulteriuras unitads administrativas èn obligads da collavurar en l'execuziun da lur activitads. 
2 Per tractar fatschentas impurtantas po la regenza nominar spezialmain gruppas da lavur, cumissiuns, conferenzas u organisaziuns da project, da las qualas er spezialistas e spezialists externs pon far part.

3 Sch'ina fatschenta pertutga il champ da cumpetenza da plirs departa​ments, fixescha la regenza – en cas da conflicts – qual dad els che sur​piglia la direcziun da questa fatschenta. 



Remartgas:

Tar l'alinea 1:

Ils departaments e las ulteriuras unitads administrativas èn obligads da collavurar. La collavuraziun entaifer l'administraziun chantunala è in garant impurtant per che la la​vur administrativa saja effizienta. L'instrumentari (posiziuns, cunrapports, discussiuns e.u.v.) na vegn betg enumerà spezialmain. 
Tar l'alinea 2:

Per fatschentas impurtantas vegn la regenza autorisada expressivamain da nominar spezialmain gruppas da lavur, cumissiuns, conferenzas u organisaziuns da project, da las qualas er spezialistas e spezialists externs pon far part. Ina regulaziun cumpa​regliabla è gia cuntegnida en l'urden da gestiun vertent (cf. art. 29 al. 1 UGR).

Tar l'alinea 3:

En cas da fatschentas che tangheschan il sectur spezial da plirs departaments pro​curan las persunas pertutgadas sezzas per la coordinaziun necessaria. Sch'i na po betg vegnir cuntanschida ina soluziun en enclegientscha, decida la regenza. Ina re​gulaziun cumparegliabla è er gia cuntegnida en l'urden da gestiun vertent (cf. art. 26 al. 2 UGR).
III.
Disposiziuns finalas

Artitgel 24

	Execuziun
	La regenza relascha las disposiziuns executivas necessarias, cunzunt per:

a)
l'andament da las fatschentas en la regenza;

b)
la denominaziun dals tschintg departaments e l'attribuziun dals champs d'incumbensa;

c)
ils princips da la structuraziun organisatoria dals departaments;

d)
l'autorisaziun da suttascriver per la regenza, per ils departaments e per las unitads subordinadas.




Remartgas:

En il rom da las directivas che vegnan dadas tras las lescha davart l'organisaziun da la regenza e da l'administraziun èsi resalvà a la regenza da fixar l'organisaziun pli detagliada da sia activitad e da l'administraziun. En las literas a – d vegnan menziu​nads quels secturs che la regenza sto reglar tras in'ordinaziun.

Tras ina norma giuridica ston vegnir fixads d'ina vart ils puncts caracteristics da l'an​dament da las decisiuns da la regenza (lit. a) e da l'autra vart aspects essenzials da l'organisaziun da l'administraziun pli detagliada (lit. b – d). Nova en cumparegliaziun cun oz è cunzunt la cumpetenza da la regenza da denominar ils departaments e d'attribuir ils champs d'incumbensa (lit. b, cf. latiers er las explicaziuns tar l'art. 18 SC-LORA). La regenza vegn plinavant incumbensada da reglar ils princips da la structuraziun organisatoria dals departaments (lit. c). En quest reguard po vegnir rin​vià a las explicaziuns tar l'artitgel 20 SC-LORA. La finala sto la regenza er reglar stringentamain l'autorisaziun da suttascriver per la regenza, per ils departaments e per las unitads subordinadas (lit. d). Aspects parzials èn reglads oz en l'ordinaziun davart l'autorisaziun da suttascriver disposiziuns e decisiuns da recurs en ils depar​taments ed uffizis (DG 170.600). Sche quai è necessari, duain quests aspects vegnir surpigliads en la OORA.
Artitgel 25

	Midada dal dretg vertent
	Cun l'entrada en vigur da questa lescha vegn midada la lescha davart l'incumpatibilitad d'uffizis en il chantun Grischun (lescha d'incumpatibili​tad) dals 3 da mars 1968 sco suonda:

Art. 1a

abolì




Remartgas:

L'artitgel 1a da la lescha davart l'incumpatibilitad d'uffizis en il chantun Grischun (le​scha d'incumpatibilitad, DG 170.010) po vegnir abolì. Cunquai che l'incumpatibilitad da l'uffizi da commembra u da commember da la regenza cun uffizis communals, cir​quitals e districtuals duai vegnir reglada da nov en l'artitgel 3 LORA e perquai che l'artitgel 22 alinea 2 da la constituziun chantunala fixescha che commembras u com​members da la regenza na dastgan betg appartegnair al cussegl grond, è questa disposiziun obsoleta.

Artitgel 26

	Referendum ed entrada en vigur
	1 Questa lescha è suttamessa al referendum facultativ. 
2 La regenza metta en vigur questa lescha.




Remartgas:

Igl è previs da metter en vigur ils relaschs tar l'organisaziun da la regenza e da l'ad​ministraziun per il 1. da schaner 2007.
